
Idazleon gezurrak 

Nik gezurrak esaten ditudalako idazten dut. Gezurtia naizelako, eta, halaber, gauzak puzten ditudalako. Ez banitu gauzak puztuko, ez lidake inork sinetsiko. Hortaz, gezurrak esaten ditut sinets nazaten. 

Gezurrak esaten ditut beharrezkoa ez denean ere. Egia esan, batik bat beharrezkoa ez denean esaten ditut nik gezurrak, ustez komenigarria ez denean are ezinbestekoagoa egiten zaidalako gezurrak -txikiak ala handiagoak- esatea. 

Izan ere, ezin dut gezurrak esatea saihestu, nahiz eta batzuetan badakidan nire solaskideek badakitela ni esaten ari naizena ez dela egiazkoa inondik ere. Batzuetan susmoa izaten dut ez nautela sinesten; beste batzuetan, berriz, nabaria da ez dutela nik esandakoa aintzat hartzen. Alabaina, inor ez da ausartu gezurretan ari naizela esatera. Agian, haiek ere gezurretan ari direlako izanen da. 

Egiazki, egien eta gezurren arteko mugak oso zailak dira atzematen. Bai gezurrak eta bai egiak hitzez egiten dira; alegia, hitzak dira batzuen zein besteen lehengaia. Zerk bereizten ditu, orduan? Hitz horiek ahoskatzerakoan ditugun begirada eta keinuak, eta hitz horiek irakurtzerakoan erabiltzen dugun doinua: antzerkia, finean. 

Gezur guztiak -edozein dela beren tamaina- berdintsuak dira. Batzuetan gezurren tamaina aldatu egiten da: gezur txikiak direnak tamainaz handitu egiten dira, edo gezur borobil eta nabarmenak direnak desagerrarazten dira. Dena denbora kontua da, ez da ahalegin berezirik egin behar. 

